
1

0.0.1 satthusāsana suttaṃ

0. sāvatthinidānaṃ

1. atha kho āyasmā upāli, yena bhagavā tenupasaṅ-

kami. tenupasaṅkamitvā bhagavantaṃ abhivādetvā

ekamantaṃ nisīdi. ekamantaṃ nisinno kho āyasmā

upāli bhagavantaṃ etadavoca:

2. sādhume bhante, bhagavā saṅkhittena dhammaṃ

desetu yaṃ ahaṃ bhagavato dhammaṃ sutvā eko vū-

pakaṭṭho appamatto ātāpī pahitatto vihareyyanti.

3. ye kho tvaṃ upāli dhamme jāneyyāsi “ime dhammā

na ekantanibbidāya virāgāya nirodhāya upasamāya abhiñ-

ñāya sambodhāya nibbānāya saṃvattantī”ti, ekaṃse-

nupāli dhāreyyāsi: neso dhammo, nese vinayo, netaṃ

satthusāsananti.

4. ye ca kho tvaṃ upāli, dhamme jāneyyāsi: “ime

dhammā ekantanibbidāya virāgāya nirodhāya upasa-

māya abhiññāya sambodhāya nibbānāya saṃvattantī”ti,

ekaṃsenupāli, dhāreyyāsi: eso dhammo, eso vinayo,

etaṃ satthusāsananti.

